Sarajevo, 16.12.2015.
Međunarodna konferencija „Povjerenje, privatnost i sigurnost ličnih podataka u digitalnom svijetu“ 17.-19. novembra 2015, Sofija, Bugarska  
Nacionalni nadzorni organ za zaštitu podataka u Republici Bugarskoj, Komisija za zaštitu ličnih podataka (CPDP), organizovala je 17.-19. novembra 2015. u Sofiji Hotel Balkan, Međunarodnu konferenciju „Povjerenje, privatnost i sigurnost ličnih podataka u digitalnom svijetu“ pod pokroviteljstvom najviših počasnih bugarskih državnih službenika i predstavnika evropskih institucija.

Ova Konferencija bila je prilika za predstavnike državnih organa za zaštitu podataka (DPA-ovi) iz zemalja članica EU i Jugoistočne Evrope, zajedno sa univerzitetima i istraživačkim centrima, nevladinim sektorom i vodećim IT kompanijama sa obje strane Atlantika da se sastanu i razgovaraju o zaštiti privatnosti i zaštiti ličnih podataka u digitalnom svijetu. Konferencija je bila ujedno i prilika za neformalne kontakte i razmjenu ideja između interesnih strana o mogućim zajedničkim projektima vezanim za zaštitu ličnih podataka.

Neke od glavnih tema bile su vezane za zaštitu pojedinaca prilikom obrade njihovih ličnih podataka elektronskim putem, kao i za prijedlog Evropske komisije za Uredbu Evropskog Parlamenta i Vijeća o zaštiti pojedinaca u pogledu obrade ličnih podataka i slobodnog kretanja tih podataka (Opšta Uredba o zaštiti ličnih podataka).

Fokus Konferencije prvog dana bio je na zakonodavnim pitanjima i strateškim vizijama o zaštiti privatnosti i podataka u digitalnom svijetu, dok je drugog dana akcenat bio na informacionim tehnologijama i praktičnim rješenjima u smislu organizacionih i tehničkih mjera na zaštiti ličnih podataka, te je kao vrlo značajan predstavljen i sistem uvođenja ISO standarda.

Konferencijom je rukovodio bugarski organ za zaštitu podataka, a organizacija Konferencije podržana je od strane različitih poslovnih subjekata u Republici Bugarskoj poput Google-a, Vivacom-a, TechnoLogic-a, Microsoft-a, Oracle-a, ePay bgRuvex - Instalacije centralnog grijanja itd. Osim predstavnika bugarskog i drugih nacionalnih organa za zaštitu podataka, Konferenciji su prisustvovali Evropski povjerenik za zaštitu podataka (EDPS), Zamjenik rukovodioca jedinice za zaštitu podataka Evropske komisije, kao i Ombudsmen države domaćina Konferencije.
Ispred Agencije učesnica Konferencije bila je Pomoćnica direktora iz Sektora za inspekcijski nadzor, prigovore i Glavni registar.

